VENDIM

Nr. 756, datë 9.12.2021
PëR SISTEMIN E NJOHJES SË TË NXËNIT TË MËPARSHËM JOFORMAL DHE INFORMAL
Në mbështetje të nenit 100 të dhe të pikës 4, të nenit 21, të ligjit nr. 15/2017, “Për arsimin dhe formimin profesional në Republikën e Shqipërisë”, me propozimin e ministrit të Financave dhe Ekonomisë, Këshilli i Ministrave 

VENDOSI:

I. PJESA E PËRGJITHSHME

1. Ky vendim ka për objekt përcaktimin e rregullave për njohjen e të nxënit të mëparshëm joformal dhe informal për arritjen e kualifikimeve profesionale në nivelet 2 deri në 5 të Kornizës Shqiptare të Kualifikimeve (KSHK), me përjashtim të kualifikimeve që lëshohen nga institucionet e arsimit të lartë, niveli 5, KSHK.

2. Përveç parimeve të përcaktuara në nenin 5, të ligjit nr.15/2017, “Për arsimin dhe formimin profesional në Republikën e Shqipërisë”, sistemi i njohjes së të nxënit të mëparshëm joformal dhe informal mbështetet edhe në parimet e mëposhtme:

a) e drejta individuale, e cila përfshin procesin e njohjes së të nxënit të mëparshëm, është zgjedhje vullnetare e individit;

b) besueshmëria, e cila konsiston në proces, procedura dhe kritere për njohjen e të nxënit joformal dhe informal, i cili duhet të jetë i drejtë, transparent dhe i mbështetur në mekanizmat e sigurimit të cilësisë;

c) aksesi i barabartë dhe trajtim i drejtë, si një sistem i njohjes së të nxënit të mëparshëm joformal dhe informal, që duhet të respektojnë interesat legjitimë të kandidatëve, si dhe të garantojnë pjesëmarrje të balancuar e trajtim të barabartë për të gjithë kandidatët. 

3. Sistemi i njohjes së të nxënit të mëparshëm joformal dhe informal përfshin:

a) procesin e akreditimit të ofruesit të arsimit dhe formimit profesional (në vijim “AFP”) për njohjen e të nxënit të mëparshëm joformal dhe informal;

b) njohjen e të nxënit të mëparshëm nga ofruesit e AFP-së të akredituar, nëpërmjet dhënies së një kualifikimi në formën e një certifikate.

II. INSTITUCIONE PËRGJEGJËSE PËR SISTEMIN E NJOHJES SË TË NXËNIT TË MËPARSHËM JOFORMAL DHE INFORMAL

4. Institucionet përgjegjëse për zbatimin e procesit të njohjes së të nxënit të mëparshëm (në vijim “NJNM”) joformal dhe informal janë:
a) ministria përgjegjëse për arsimin dhe formimin profesional, që miraton procedurat e rregulloret e njohjes së të nxënit të mëparshëm;

b) Agjencia Kombëtare e Arsimit, Formimit Profesional dhe Kualifikimeve;

c) Agjencia e Kombëtare për Punësim dhe Aftësi;

ç) ofruesit e AFP-së të akredituar si njohës të të nxënit të mëparshëm joformal dhe informal.

5. Ministria përgjegjëse për arsimin dhe formimin profesional harton politikat e përgjithshme për njohjen e të nxënit të mëparshëm joformal e informal.

6. Agjencia Kombëtare e Arsimit, Formimit Profesional dhe Kualifikimeve, me qëllim funksionimin e sistemit të njohjes së të nxënit të mëparshëm joformal e informal:

a) propozon udhëzimin për procedurat e vlerësimit e të certifikimit, sipas pikës 2, të nenit 21, të ligjit nr.15/2017, “Për arsimin dhe formimin profesional në Republikën e Shqipërisë”;

b) akrediton ofruesit e AFP-së si njohës të të nxënit të mëparshëm joformal dhe informal, sipas shkronjës “k”, të pikës 3, të vendimit nr. 673, datë 16.10.2019, të Këshillit të Ministrave, “Për organizimin dhe funksionimin e Agjencisë Kombëtare të Arsimit, Formimit Profesional dhe Kualifikimeve”.

7. Agjencia e Kombëtare për Punësim dhe Aftësi bashkëpunon e ndihmon ofruesit AFP-së të akredituar për njohjen e të nxënit të mëparshëm joformal dhe informal:

a) duke identifikuar e orientuar kandidatë potencialë nga punëkërkuesit e papunë për sistemin e njohjes së të nxënit të mëparshëm joformal dhe informal;

b) duke vendosur në dispozicion burimet e nevojshme për procesin e njohjes së të nxënit të mëparshëm për institucionet publike ofruese të AFP-së të akredituara si ofrues të njohjes së të nxënit të mëparshëm, sipas shkronjës “ç”, të pikës 3, të vendimit nr. 554, datë 31.7.2019, të Këshillit të Ministrave, “Për krijimin, mënyrën e organizimit dhe të funksionimit të Agjencisë Kombëtare për Punësim dhe Aftësi”.

8. Ofruesit e AFP-së të akredituar për njohjen e të nxënit të mëparshëm joformal dhe informal kanë për detyrë:

a) të ofrojnë informacion për të gjitha fazat e procesit të njohjes së të nxënit të mëparshëm joformal dhe informal, në bazë të legjislacionit në fuqi dhe të publikimeve zyrtare të Agjencisë Kombëtare të Arsimit, Formimit Profesional dhe Kualifikimeve;

b) të ofrojnë informacion për mundësitë e plotësimit të kualifikimit, në rastet kur, në përfundim të procesit, konstatohet se kandidati e ka të nevojshëm përvetësimin e disa rezultateve të të nxënit;

c) të mbajnë një regjistër të veçantë të arritjeve të çdo kandidati dhe të të certifikuarve nëpërmjet procesit të njohjes së të nxënit të mëparshëm joformal dhe informal;

ç) të raportojnë rregullisht tek Agjencia Kombëtare e Arsimit, Formimit Profesional dhe Kualifikimeve, sipas instrumenteve të përcaktuara për ecurinë e procesit të NJNM-së joformal dhe informal;

d) të zbatojnë procedurat për njohjen e të nxënit të mëparshëm joformal dhe informal.

III. SISTEMI I NJOHJES SË TË NXËNIT TË MËPARSHËM JOFORMAL DHE INFORMAL

9. Njohja e të nxënit të mëparshëm joformal dhe informal realizohet vetëm nga ofrues të AFP-së të akredituar nga Agjencia Kombëtare e Arsimit, Formimit Profesional dhe Kualifikimeve.

10. Ofruesit e akredituar për njohjen e të nxënit të mëparshëm janë institucione të AFP-së, sipas përkufizimit të pikës 5, të nenit 4, të ligjit nr. 15/2017, “Për arsimin dhe formimin profesional në Republikën e Shqipërisë”, me kapacitetet e nevojshme, që përmbushin standardet e akreditimit për procesin e njohjes së të nxënit të mëparshëm.

11. Strukturat përgjegjëse të ofruesit të AFP-së së akredituar për njohjen e të nxënit të mëparshëm, në zbatimin e procesit të njohjes së të nxënit të mëparshëm joformal dhe informal, janë: 

a) koordinatori, i cili është përgjegjës për administrimin e zbatimin e procesit të njohjes së të nxënit të mëparshëm joformal dhe informal;

b) eksperti këshillues, i cili informon e orienton kandidatët për procesin në tërësi dhe në të gjitha fazat e veçanta; 

c) eksperti vlerësues i fushës përkatëse profesionale, i cili verifikon dëshmitë e të nxënit individual dhe vlerëson nëse këto përputhen me standardet.

12. Ekspertët e jashtëm për ofruesit publikë të akredituar përzgjidhen sipas përcaktimeve të këtij vendimi dhe legjislacionit përkatës në fuqi.

13. Procesi i njohjes së të nxënit të mëparshëm joformal dhe informal përfundon me dhënien e certifikatës për nivelin përkatës të KSHK-së dhe bazohet në procesin e vlefshmërisë, i cili përfshin 4 (katër) faza: 

a) identifikimin; 

b) dokumentimin; 

c) vlerësimin; 

ç) certifikimin e rezultateve të të nxënit. 

14. Procedura e vlerësimit të rezultateve të të nxënit, sipas shkronjës “c”, të pikës 13, të këtij vendimi, realizohet sipas pikave 1 dhe 2, të nenit 28, të ligjit nr. 15/2017, “Për arsimin dhe formimin profesional në Republikën e Shqipërisë”, të përcaktuara në standardet e kualifikimeve profesionale të niveleve 2, 3, 4 dhe 5, të KSHK-së.

15. Ofruesit e AFP-së të akredituar të njohjes së të nxënit të mëparshëm arkivojnë të gjithë dokumentacionin lidhur me procesin e njohjes. 

16. Njohja e të nxënit realizohet në përputhje me procedurat e vlerësimit e të certifikimit, të cilat përfshijnë procedurat e vlerësimit dhe të ankimimit, sigurimin e cilësisë, akreditimin e ofruesve të njohjes e të të nxënit të mëparshëm joformal dhe informal, procedurat e ankimimit, administrimit, si dhe tarifat e aplikuara për kandidatët e procesit të njohjes së të nxënit joformal dhe informal, si dhe për institucionet që aplikojnë për akreditim, të miratuara nga ministri përgjegjës për arsimin profesional, sipas pikës 2, të nenit 21, të ligjit nr. 15/2017, “Për arsimin dhe formimin profesional në Republikën e Shqipërisë”.

17. Ngarkohen Ministra e Financave dhe Ekonomisë, Agjencia Kombëtare e Arsimit, Formimit Profesional dhe Kualifikimeve, Agjencia Kombëtare për Punësim dhe Aftësi, si dhe institucionet ofruese të AFP-së të akredituara për njohjen e të nxënit të mëparshëm për zbatimin e këtij vendimi.

Ky vendim hyn në fuqi pas botimit në Fletoren Zyrtare.

ZËVENDËSKRYEMINISTËR

